
Abstract

Badiiy asar, ayniqsa, so‘z san’atining roman, qissa, hikoya singari epik janrlari zamirida shaxs ma’naviy-
axloqiy qadriyatlarini shakllantirishga katta e’tibor qaratiladi. Chunki “Har qanday jamiyat o‘z a’zolariga
muayyan ma’naviy ideallar asosida yondashadi hamda fuqarolarning xatti-harakatlari, qarashlari, intilish-
lari va yashash tarzlarining ana shu ideallargamuvofiq kelishini istaydi” . Ushbu fikrdan kelib chiqib, hikoy-
ada kishini qiynayotganma’naviy fazilatlar, jumladan,mardlik, oliyjanoblik, ro‘stgo‘ylik, halollik, halimlik,
oriyat kabilarga diqqat qilish an’anasi qadim zamonlardanmavjud, deyish kerak.
Key words: qahramon, epik janr, nutq, obraz, rivoyat, roman, qissa, halollik, peyzaj

Ushbu maqolada Shoyim Bo‘tayevning 1979-
yilda yozilgan “Dunyoning beta’ma ishi” nomli
hikoyasini tahlil qilish mumkin. Hikoyada qish
kunlarida roviy-bolaning sandalda yotgancha, Xidir
buvaning urush haqidagi to‘qima rivoyatlarini
tinglashidan boshlanadi: “O‘zimiz ham ja-a qoruvli
edik-da… Har kiftimizda o‘rtamoyona odamning
to‘rtta-beshtasi be-e-e-malol davra oli-i-i-ib, gapla-
a-shi-i-ib o‘tiraverardi shu desangiz…”
Og‘zimni lang ochganimcha uningmosh-guruch

soqoliga, ingichka qon tomirlari “to‘rlagan” yuziga,
salqib turgan ko‘zlariga, yelkasiga … aqalli bitta

odam sig‘ishi ham gumon bo‘lgan yelkasiga hayrat
aralash boqib o‘tirardim”.
Ekspozitsiya vazifasidagi ushbu parchada Xidir

buvaning urush haqidagi taassurotlari vaqt o‘tib
xiralashgani va voqealarga fantaziyasi asosida
mubolag‘aviy tasavvurlar kiritilganini kuzatiladi.
Aslida turli voqea-hodisalar roviy tomonidan qayta
ishlanib, unga turli xayoliy ta’rif, uydirmalar
kiritish an’nasi xalq og‘zaki ijodi namunalarida
uchraydi. Muallif Xidir buva timsolida ana shunday
aytuvchini tasvirlaydi. Zero, “Badiiy adabiy adabiyot
inson ma’naviyatini shakllantirish va e’tiqodini

qaror toptirishning eng ta’sirchan vositasidir.

Chunki u kishining tafakkuriga qalbi orqali
ta’sir ko‘rsatadi va aqli bilan anglaganini hissiyot
yordamida tabiatiga ham singdirib olishiga xizmat
qiladi. Birormillatgamansubkishi e’tiqodi, ruhiyati,
ma’naviyatining asosiy jihatlarini ifodalaydigan
qadriyat va tushunchalar tizimini milliy g‘oya
bo‘lgani uchun” badiiy asar, xususan, hikoyaga
ham katta badiiy-estetik vazifa yuklanadi.

“Ikkilamchi nutq akti sifatida adabiy hikoyaning
strategiyasi, bir tomondan, asosiy e’tibor “bitta
shaxs”ga qaratiladi, ikkinchi tomonda, individual
inson hayotining kechmishi an’analari va badiiy
e’tiborga loyiq deb ko‘riluvchi amaldagi barcha
tomonlarini haqiqiy romaniy mavzu ko‘lami deb
tavsiflanadi”. Shu ma’noda ushbu hikoyada ham
inson hayotining haqiqiy urushdagi tasviri va
uning o‘sha urushga munosabati va obrazning o‘zi
ishtirok etgan voqeaga qayta ishlangan nutq
akti sifatidagi munosabati deb qarash lozim.
Bunda Xidir buva ochiq aldamoqchi, lekin u
aldov, uydurmalar urushda ishtirok etgan Xidir
buvaning o‘zi guvohi bo‘lgan hodisaga, urushga
yillar o‘tgach shakllangan va qisman badiiylashgan,
uydurmalar bilan qayta ishlangan ikkilamchi
nutqiy akti deb qaraladi. Tasvirda yolg‘onni yoki
yolg‘on gapirgan odamning yoshi katta bo‘lsa, unga
ochiq dakki bermasdan, zimdan jimgina kuzatish
hamda shu orqali real haqiqatni tushunishga
intilish ifodalangan. Ayniqsa, roviy Xidir buva
nutqidagi ta’rifni berar ekan uydirmali gaplardagi
tovushlarni cho‘zib (ja-a, be-e-e-malol, oli-i-i-
ib, gapla-a-shi-i-ib) talaffuz qilishi, mubolag‘a
(kiftimizda o‘rtamiyona odamning to‘rtta-beshtasi
be-e-e-malol davra oli-i-i-ib, gapla-a-shi-i-ib
o‘tiraverardi) yordamida o‘z imkoniyatlarini oshirib
baholashi orqali voqeani ta’sirchan qilishi, o‘zi
ham, ana shu aytim, qayta bayon jarayonidan zavq
olishiga ishora qilingan. Lekin uni tinglayotgan
bola-roviy ham anoyi emas. U eshitayotgan
rivoya va real tasvirni solishtiradi, oldingi Xidir
buva va qarshisidagi Xidir buvani taqqoslaydi
(aqalli bitta odam sig‘ishi ham gumon bo‘lgan
yelkasi). Lekin oldin bayon tabiiy chiqishi uchun
Xidir buvaning aniq portretini chizadi: “uning
mosh-guruch soqoliga, ingichka qon tomirlari
“to‘rlaragan” yuziga, salqib turgan ko‘zlariga,
yelkasiga … aqalli bitta odam sig‘ishi ham gumon
bo‘lgan yelkasi… Mazkur tasvirdan o‘zi ham

hayratlanadi. Mazkur hayrat bir nechta mazmuniy
qatlamga ega. Avvalo, Xidir buvaning zavq bilan
bayon qilishi jarayoni qalbida ko‘tarilgan ijobiy
tug‘yon ta’siri bo‘lsa, ikkinchisi esa, qarshisidagi
odamning o‘zi aytgan, lekin aql bovar qilmas tasvir
va real holatini taqqoslash natijasida yuzaga kelgan
taassurotdir. Demak yozuvchi roviy-bola timsolida,
mazkur hikoya boshida, inson ma’naviy-axloqiy
qadriyatlarini tasvirlashda to‘g‘riso‘zlik, halollik,
odillik haqida fikr yurita boshlagan. Lekin bu
mushohada orasiga voqea kechayotgan vaqt, peyzaj,
holat haqida ham ma’lumotlar kiritib roviy-bola va
Xidir buva muloqoti kechayotgan makon va zamon
haqida ham badiiy informatsiya beradi:
“Tashqarida ayoz. Daraxtlar shohidagi

sumalaklar larzon-larzon. Narigi uyda oyim,
ukalarim dong qotishgan. Tanchaning cho‘g‘i
o‘cha boshlaydi. Xidir buva turishni xayoliga ham
keltirmaydi, bolishini o‘mroviga tortadi…
— Usta Mamasoli kattalarga jilponglab-

jilponglab moshina oldi. E’e! Kambag‘almi?!
Qolarkan kambag‘alligicha! Biri ikki bo‘lmaskan!
Mana menu sen. Xizmatimiz kimnikidan kam?
Ayt! Kimnikidan kam? Kosamiz oqarmadi ammo-
lekigin… O‘zi nazar qilmasa shu ekan: ayiqdek
barmog‘ingni so‘ri-i-ib, yalpayib yotaverasan
ekan, — u tancha ustida dumalab yotgan popukli,
ostiga mis qoplangan nosqovog‘ini olib, kaftiga
qoqadi...[86]
Bir qarashda yuqoridagi parchada berilgan peyzaj

va roviy nutqi o‘rtasida aloqa yo‘qdek tuyuladi.
Ammo tashqaridagi ayoz va keyingi gapda daraxt
shoxidagi sumalak tasviri aniq vaqtni bildirishdan
tashqari personaj ruhiyatidagi ma’naviy-axloqiy
muammo, ijtimoiy adolatsizlik, ba’zi kishilarning
ma’naviy qashshoqligiga, halollik, to‘g‘rilik,
vijdoniylik haqidagi tushunchalarni ham sovuqda
“muzlab”, “havoda muallaq” qolganiga ishora
qiladi. Natijada ruhiy parallelizm usuli yordamida
bir qator ijtimoiy-ma’naviy muammolar ham
ko‘rsatiladi. Lekin buni hozircha onasi, ukalari
bilmaydi, ular uxlab yotishibdi, ammo Xidir
buva, Isojon Odilov va roviy his etishmoqda. Bu
ayniqsa, Xidir buvaning ritorik so‘roqli nutqida
bo‘rtib ko‘rinadi. Unda halol ishlab, Vatan uchun
kurashgan, umrini baxshida etgan, oqibatda esa
hech narsaga erishmagan kishining armoni, alami
seziladi. Boshqa tomondan olganda esa keltirilgan
nutq Xidir buvaning botinida yillar davomida

ko‘rgan ijtimoiy adolatsizlik, nohaqlikka qarshi
isyon ham hisoblanadi. U Xudoga ishonadi, ayniqsa,
ateistik jamiyatda bunday e’tiqodni saqlab qolish
kishidan katta ma’naviy jasoratni talab qiladi.
Parchadagi so‘zlovchining nutqi va undagi matal
(O‘zi nazar qilmasa shu ekan: ayiqdek barmog‘ingni
so‘ri-i-ib, yalpayib yotaverasan ekan) Xidir buvada
bunday jasorat borligini bildiradi.
Roviy-bola Xidir buva nutqi orqali otasi (Iso

Odilov) va uning nohaqliklarga qarshi kurashishi
lozimligini ham ta’kidlaydi. Bunda bevosita o‘zi
emas, balki tengdoshi, do‘sti Xidir buva obrazidan
foydaniladi. Yuqoridagi parchada Xidir buvaning
murojaatlari bevosita roviyning otasi Iso Odilovga
qaratilgan bo‘lib, shu yo‘l bilan ota obrazi asardagi
voqealar markaziga sekin-asta chiqa boshlaydi.
Bunda otaning boshqalardan kam xizmat qilganligi,
urushda qon to‘kkaniga ishora bor. Biroq, roviy-
bola qancha istamasin, Xidir buvaga qanchalar
undamasin, ota sukut saqlaydi, xolos. Ana shu
sukunat Xidir buvaning nutqini davom ettirishini,
yuragidagi dardini to‘kib solishini asoslaydi. U
ilgari surayotgan muammo halollik, odillik,
adolat, tenglik, mehr-munosabat bo‘lib, syujet
kompozitsiyasining o‘zak qismini tashkil etadi.
“Har qanday jamiyat o‘z a’zolariga muayyan

ma’naviy ideallar asosida yondashadi hamda
fuqarolarning xatti-harakatlari, qarashlari,
intilishlari va yashash tarzlarining ana shu
ideallarga muvofiq kelishini istaydi” . Yozuvchi
Xidir buva nutqi orqali usta Mamasoli uchragan
falokat mohiyatini ochiqlaydi. Axloqiy qadriyatlarni
mensimaslik, hayosizlik qilish, odamlardan
uyalmasdan, jamiyat ma’naviy-axloqiy nuqtai
nazaridan gunoh deb qilgan harakatni amalga
oshirish jazosiz qolmasligini ta’kidlaydi. Usta
Mamasolining el boshiga og‘ir ish tushganidan
foydalanib, boylik orttirganini qoralaydi: “Urush
paytida zig‘ir yog‘i qimmat edi. UstaMamasoli juvoz
haydab boyib oldi. Banda-da, shishib, yaratganni
unutdi. Qodir egam: “Bir ko‘rsatay” dedilar shekilli,
bir kuni juvozning o‘qi usta Mamasolining kunda
ustida turgan chap bilagi ustiga tushib majaqlab
yuboribdi. Iloqqa yaxshi ilmagan-da!.. Ko‘rdingmi,
gap qayoqda?! Yalpizlanib o‘zini prontovikka
o‘tkazgani bilan sirini bilaman baribir….” [86-87].
Mazkur nutqda Xidir buva endi o‘zi va do‘stining

xizmatlari munosib baholanmaganini, buning
o‘rniga jamiyatda soxta “jangchilar” paydo

bo‘lgani hamda ularning asl basharasini fosh
etadi. G‘irromlik, boshqalar jasoratiga sherik
bo‘lish, yashab qolish uchun manfur usullardan
foydalanish jamiyatning og‘riqli muammosi
ekanligini ta’kidlaydi. Fojea shundaki, mazkur
muammo, real haqiqat tegishli joyda emas, uyda,
tor doirada o‘tirgancha aytilgan. Bu esa roviy-bola
hikoyasida olib chiqqilgan ijtimoiy muammoning
doirasi hali torligi, uning kulminatsiyasi va yechimi
bo‘lishligini taqazo etadi.

“Yozuvchi davr odamlarining juda nozik va juda
murakkab hissiyotlar dunyosini tirik hayotda ilg‘ab
olish qiyin bo‘lgan, lekin badiiy adabiyotning ko‘zi
ilg‘aydigan tushunchalarigacha gavdalantirishga
… harakat qiladi” . Ayniqsa, roviy-bola va ota
o‘rtasidagi nozik munosabatni ifodalashda o‘ziga
xos yo‘l tutadi. Bu quyidagi parchada yoqqol
ko‘rinadi: “Tanchaning u burchagida otam
yonboshlagan. Men poygakda. Otam: “Tur, yot
endi!” – demaydi, desa uch-to‘rt kungacha
tumshayib yurishimni biladi”. [87] Hikoya
janrining imkoniyatidan kelib chiqib yozuvchi
kichik tasviriy detalga ham katta badiiy-estetik
vazifa yuklaydi. Yuqoridagi parcha ham aslida
mayda tafsilotlar sanaladi. Parchada ota va bola
o‘rtasidagi katta ishonch, mehr borligi seziladi.
Avvalo, bolaning poygakda, ikki yonda Xidir buva
va otasi (Iso Odilov) yotishida kattalar va kichik
bolaning o‘rtasidagi hurmatga ishora qiladi. Keyin
esa otasi farzandining ruhini cho‘ktirmasligi,
hafa qilmasligi va uning shartlari keltiriladi. Shu
yerda otaning o‘zi ham dili nozik odam bo‘lgani
ta’kidlangan. Odatda ota fanzand uchun namuna,
o‘rnak bo‘ladi, bola ham ota uchun jondan aziz
hisoblanadi. Lekin bolaning nutqida ular o‘rtasidagi
iliq munosabat yoniga bola xarakterining o‘jar,
qaysar kabi qirralari keltiriladi. Ota bolaning o‘ziga
xos xarakteri qat’iyati borligi uchun uni hurmat
qiladi. Mazkur xususiyat, bir tomondan bola va ota
o‘rtasidagi nozik munosabatni bildiradi. Boshqa
tomondan esa muallifning aniq maqsadini aks
ettiruvchi shaxslar tizimini ham tashkil etadi.
Yozuvchi ular harakati, syujet kompozitsiyasidagi
o‘rni nutqi orqali roviy-bola va otaning faoliyatini
mantiqiy asosda aniq ijtimoiy muammoga yechim
sifatida bergan deyishga asos bor.

Qozoqboy Yo‘ldoshev bir o‘rinda Sh.Bo‘tayev
personajlarining ma’naviy axloqiy qoidalari,
xarakterlarini ijobiy ma’nodagi ijtimoiy qoliplarga

mengzaydi: “Shoyimning o‘tkir nigohi, o‘ziga
xos tili o‘zbek o‘quvchilariga anchadan buyon
ma’lum… U tasvir qamroviga olgan personajlarini
juda yaxshi biladi. Shunchalar yaxshi biladi-ki,
ular biror o‘rinda ham muallif izni-ixtiyoridan
tashqariga chiqmaydilar, chiqishga urunmaydilar.
Chunki asarning barcha qahramonlari qolipdagi
odamlar. Ularning birontasi: na keksalar, na yoshlar
kim tomonidan yasalgani ham, qo‘yilgani ham,
nimadan iboratligi ham ma’lum bo‘lmagan ko‘zga
ko‘rinmas qoliplardan chiqib ketishga urinmaydi.
Chunki qoliplar bunday kimsalarning mohiyatini
ifoda etadi va shu bois ularga mos keladi” .
Darhaqiqat, Xidir buva, roviyningotasi IsojonOdilov
ham aniq ijtimoiy-axloqiy, ma’naviy fazilatlar
doirasida yashaydi. Ular Yaratgandan qo‘rqadi,
kishilarga mehr ko‘rsatadi, harom, g‘irrom
ishlardan parhez qiladi. Lekin shaxsiy manfaati
yo‘lida, ayniqsa, urush paytida kishilarning og‘ir
ijtimoiy sharoiti, ilojsizligidan foydalanib, boylik
orttiradi. Keyin esa urush qatnashchilariga berilgan
imtiyozlardan foydalanish maqsadida o‘zini urush
qatnashchisi, degan soxta hujjat qildiradi. Bu aslida
insofsizlik, harom bilan halolning farqi bormaslik
hisoblanadi. Eng yomoni urushda qon kechgan
kishilarning yuziga vijdonsizlarcha boqib yashashi
va yosh avlodni ham aldashi, ba’zi kishilarni esa
axloqiy fazilatlar, jumladan, jasorat, vatanparvarlik,
vijdon kabi tuyg‘ularini mensimasligi natijasida
axloqiy qadriyatlarga zid ish qilishga ko‘nikishi -
loqaydlikdir. Yozuvchi mazkur hikoyada ana shu
jihatlarga qarshi boradi.

Zero, “hayo odamni gunoh qilishdan qaytaruvchi
holat va u har bir odamda ilmiy-irfoniy martabasi
tufayli zohir bo‘ladi” . Mazkur mulohazada olim har
qanday kishi Alloh va boshqa kishilar oldida o‘z
xatti-harakati uchun javob berishi lozimligi haqida
fikr yuritilgan. Kishi Allohdan uyalmasdan gunoh
ish qilsa, jahanamga tushishidan qo‘rqishi kerak,
atrofida kishilardan uyalmasdan, gunoh ish qilsa,
jamoadan ajrab qolishi mumkin. Bu tushunchalar
ma’naviy-axloqiy masalalarning asosini tashkil
etadi. Kimda kim ana shu asosni buzsa, jamiyatda
falokat yuz beradi. Xidir buvani tashvishga solgan
narsa aynan shu muammo hisoblanadi. Shuning
uchun u ijtimoiy muammolarga o‘zi bilganicha
yechim izlamoqda:

“ – Shularning kattachilik qiliganiga kuyasan-
da! Kal musaning nafasiga yaqinlashib bo‘lmaydi

hozir, u darda paranji yopinib qochgan… G‘ani
cho‘ltoq qo‘liga paxta qo‘yib olgan-u, gap
bermaydi. Ha-a! – Xidir buvaning sap-sariq tishlari
orasidan “gunohkor”larning, “qochqin”larning
sirlari to‘kila boshlaydi, – Uf-f, – xo‘rsanadi Xidir
buva, – suv keltirgan xor-u, ko‘za sindirgan aziz
ekan-da…Seniyam qo‘ling urushda qolgan-ku, –
u otamning chap yelkasi – shalvirab turgan bo‘sh
yengiga o‘g‘rincha nazar tashlaydi. – Arza qi-i-ib bor-
da, orqangdanmenamboray. Bittamoshinaminmasak
shuncha xizmat qili-i-ib!
– Kerakmas! – Otam qovog‘ini soladi. – Qo‘y

nima qilasan shuni gapirib... Shukur, hamma narsa
bor” .[87]
Mazkur parchada Xidir buvani qiynayotgan

ijtimoiy muammo adolatsizlik ekanligi yanada
teranlashadi. Endi u vijdonini sotgan, hayosini
yo‘qotgan, ma’naviy-axloqiy fazilatlarni toptagan
kishilar ko‘payganidan tashvishga tushgan. Lekin
eng yomoni shundaki, urushga bormaslikning turli
g‘irrom usul va yo‘llarini qo‘llagan odamlar bugun
o‘zini qahramon deb bilishi edi. Xidir buva ana
shularning nomlarini va ular qo‘llagan usullarni
aytadi. Ana shu “fosh etish” jarayonida u do‘stining
holatini ham tilga oladi – uning bir qo‘li urushda
yo‘qotilgani alam bilan tilga oladi. Qizig‘i, roviy-
bola mazkur gaplarni indamay tinglab yotar ekan,
Xidir buvaning otasining qo‘lsiz yengiga zimdan
qaraganiga diqqat qiladi. Ota esa bosiq, sabr-toqatli
shaxs sifatida urush yetkazgan zarar va alamlarni
eslamaslikka intiladi. Tirik qolganiga shukur qilib
yashaydi. Demak, u ma’naviy-axloq jihatidan
nochor kishilarga qarshi kurashib bo‘lmasligini
biladi. Chunki balchiqqa tosh otsang, o‘zinga
sachraydi, degan tushunchani biladi. Qachonlardir
adolat qaror topishiga ishonadi.
Aytish kerakki, yozuvchi o‘z qahramonlarining

holatini, xarakteridagi yetakchi qirralarni ularning
sobiq jangchi ekanligi, birining bir qo‘li yo‘qligi,
urushdagi xizmatlari evaziga kerakli darajada qadr
topmagani hamda nohaqliklardan qiynalayotgani
orqali ifodalaydi. Badiiylikning asosini tashkil
etuvchi ushbu jihatlar hikoydagi rivoya tempi,
Xidir buva nutqi bilan roviy-bola nutqi aralash
ketishi, peyzaj, portret unsurlarining aniq maqsadli
ishlatilishi kabilarni ham yuzaga chiqaradi.
Eng muhimi ana shu xususiyatlar dolzabr
ijtimoiy muammolar – haqsizlik, adolatsizlik,
ikkiyuzlamalik, hayosizlik kabilarning jamiyatda

ko‘payayotganini ochishga xizmat qilgan.
Shoyim Bo‘tayev Xidir buvaning ruhiy holatini

ochadigan, roviy-bola va otasi o‘rtasidagi muhim
axloqiy me’yor (ayniqsa, otasidan faxrlanishi)ga
mos keladigan vaziyatlarni yaratadi. E’tibor qiling-
a, hikoyaning shu yerigacha kelgan qismida
Xidir buva kuyunib so‘zlaydi, xolos. Bu esa uning
jamiyatda shakllangan ba’zi nohaqlik, ijtimoiy-
axloqiy me’yorlardan og‘ish holatlaridan kuyunishi
orqali uning qiziqqon odamligini tasvirlaydi. Lekin
Iso Odilovning otasi xarakterida esa bosiqlik, sabr-
toqat, shukronalik hissi yetakchilik qiladi.
Yozuvchi bolaning ruhiy holatini ochish uchun,

avval, uni va atrofidagi odamlar, xususan, Xidir
buvani qiynayotgan ijtimoiy muammoni yoritadi.
Bu esa bolaning otasi ham, Xidir buva aytganidek,
urushda bir qo‘lidan ayirilgani uchun davlatdan
kerakli darajada izzat ko‘rmagani haqidagi
muammoviy savolga, syujetdagi asosiy tugunga olib
chiqadi. Unda turlicha xarakterga ega odamlarning
yakdil bo‘lib yashashi ta’kidlanadi: “Sira bir-
biriga o‘xshamaydigan fe’li bor-da ikklasiniyam.
Hayronman., qandoq o‘rtoq bo‘lib qolishgan. U
“ko‘mib kelgan qahramonligi”ning ustini tinimsiz
qimirlayotgan lablari bilan ocha boshlaydi”.
Roviy-bola tilidan ushbu parchada hayrat,

shunchaki oddiy hayrat emas, balki avval ikki
o‘rtoqni taqqoslab, ularning ichki va tashqi
dunyosini o‘rganib, so‘ngra kelingan xulosa
hisoblanadi. Otasining kamgapligi, indamasdan
yotishi ortida uning tashqariga chiqmagan siri,
dardi, alami borligini ich-ichdan bola sezib turadi.
Lekin Xidir buvaning xarakterida buning aksi
namoyon bo‘ladi. Shuning uchun uning sergapligi
yoki “dard xalta”si bayoniga bola metaforik
asosda yondashadi. Bu ikkita mustaqil mazmuniy
struktura sanaladi. Birinchisi: “ko‘mib kelgan
qahramonligi”da yuzaga chiqadi. Shu birgina
jumla ostida urush, biroz unutilgan jasorat, inson
qadri, Xidir buvaning yo‘qotilgan yillari, armonga
aylangan orzulari haqidagi mazmun yashiringan.
Ikkinchi qismida “ustini tinimsiz qimirlayotgan
lablari bilan ocha boshlaydi” degan jumla bo‘lib,
unda dunyodan qadrini yo‘qotilishini istayotgan
odam intilishi, dilini o‘rtagan nohaqlikka qarshi
kurashmujassam bo‘lgan.
Xidir buvaning nutqida eng muhim jihatlardan

yana biri uning do‘sti bilan yaqin munosabati,
bolani hayron qoldirgan va garchi xarakteri ikki xil

bo‘lsa-da, bir-birisiz, ayniqsa, Xidir buva bolaning
otasi, qadrdon do‘sti Iso Odilovsiz yasholmasligidir.
Do‘sti unga ibrat bo‘lgan, uning ortidan yurgan.
Shuning uchun yuqoridagi nutqida ham oldin sen
borgin, keyinmenhamariza qilaman, degan. Bunda
sadoqatli ergashish quyidagi nutqda ham e’tirof
e’tiladi:
“– Urushga ketganingdan keyin, o‘rtoq,

meniyam yuragimga olov tushdi. Chidolmadim.
Ha-a, chidolmadim! Patirning bir chetidan tishlab
olg‘an luqmani ko‘z yoshimga qo‘shib zo‘rg‘a
yutdim. Ishon, zo‘rg‘a yutdim. Kemtik patirni
rahmatli onaginamning qo‘liga tutqazdim-da,
yo‘lga tushdim. Orqamga qarmadim. Ha-a,
qaramadim! Sezib turibman, ammo-lekigin
onamning ko‘zlarida g‘ilt-g‘ilt yosh... O‘zim
ham yig‘lab yubormay deb qaramadim... Shundan
keyin boshlanib ketdi... Mashq qildirdi, keyin jang
maydoni, keyin... keyin.. – Eh-e! – u kallasini
qimirlatib, peshonasiga shapillatadi. – Nelarni
ko‘rmadi bu bosh. Odamning boshi – soyning toshi
emish, soyning toshi bo‘lganda ham ming soyniki
bo‘lsa, kerakgov!” [87]
Xidir buva o‘rtog‘i urushga ketgan, o‘zining or-

nomusi tinch qo‘ymaganini bayon qilar ekan, nutqi
turli mimika (kallasini qimirlatishi, peshonasiga
shapillatishi) va o‘ziga xos talaffuz qilishi (undov
belgisi va ko‘p nuqta orqali berilgan so‘z, jumla va
gap) qahramonning dunyoni anglashi, tushunishi
hamda ma’naviy-axloqiy jihatdan nisbatan
yetukligini bildiradi. Ayniqsa, patirni tishlab
onasiga bergani va ortga qayrilmasdan ketgani
haqidagi rivoya oradan yillar o‘tsa ham uni
o‘rtab kelishi nutqda yaqqol kuzatiladi. Epik
bayonning bunda shakli obraz ruhiy-ma’naviy
olamidagi yetuk fazilatlar ifodasini anglatadi. Uni
kundalik hayotda boshqalardan, ayniqsa, urushga
bormaslik uchun turli yo‘llardan yurib, adashgan,
qochoq, qo‘rqoq nomini olgan qishloqdoshlari
bilan solishtirib, ulardan axloqiy jihatdan baland
turishini namoyon etgan. Ayniqsa, xonada, sandal
atrofidagi uch kishidan faqat Xidir buvaning ana
shunday hayajonli nutqi yangragan joyda o‘ziga xos
ovozli fon yaratilgan. O‘quvchi va tinglovchi Xidir
buvaning monologik nutqi orqali o‘sha muhitni
his qiladi. Urush, kuzatish va ayrilish mumkinligi
haqidagi vaziyat bu tasvirni yanada jonli badiiy
jihatdan ta’sirchanligini ta’minlagan.
“Hikoya – bu kichik epik janr bo‘lib, unda abadiy

mavzuning ayrim qirralarini yaqqol ko‘rsatib bera
oladigan hayotiy materialni iloji boricha lo‘nda
shaklda aks ettiradigan tezis-diskret tafakkur turi
namoyon bo‘ladi, doim “bir lahzada” qarama-
qarshilikni ko‘rsata oladi, asarning “muallif-roviy-
qahramon” uchligi xarakteri bilan bog‘liq o‘ziga
xos subyektli tashkillanishiga ega va barcha tasviriy
vositalarni o‘zida jamlagan”.
Mazkur mulohazadagi oxirgi gap mazmunida

barcha tasviriy vosita emas, balki hikoya uchun
zarur bo‘lgan tasviriy vositalar jamlangan,
deyilganda yanada to‘g‘ri bo‘lar edi. Lekin qolgan
qismidagi hikoyaning nazariy asoslariga oid fikrlar
aniq va lo‘nda ifodalangan. Biz bunihikoyadagiXidir
va roviy-bola nutqi tahlililarida yozuvchi voqelikni
qisqa vaqtda yuz beradigan subyektiv anglash
asosida shakllantirganini aniqladik. Bundan
tashqari, ushbu hikoyada personajlar tomonida
hayotni qisqa vaqtda anglanishi hamda unga Xidir
buva tomonidan ochiq, qolgan ikki kishi tomonidan
nisbatan passiv munosabat bildiriladi. Bunday
yondashuv ostida sanalgan uch personajning
ijtimoiy, ma’naviy-axloqiy muammolarni turlicha
tushunishi bilan izohlanadi.
Xulosa qilib aytganda Sh. Bo‘tayevning “Dunyoni

betama ishi” hikoyasida personajlarni ikkita
yirik guruhga ajratib tasvirlaydi. Bunday tasnif
nafaqat personajlar, balki syujet voqealari, asar
muammolar, nisbatan passiv bo‘lgan konfliktda
ham namoyon bo‘ladi. Birinchi guruhga sobiq
tuzumda turli darajada aziyat chekkan, lekin
shunday bo‘lsa-da, g‘urur, or-nomus, mardlik,
jasorat, vatanparvarlik, halollik, rostgo‘ylik kabi
ma’naviy-axloqiy fazilatlarini saqlab qolgan Iso
Odilov, Xidir buva, roviy-bola, O‘lmas, Shams
bog‘bon obrazlari turadi. Ikkinchi tomonda esa
faqat shaxsiy manfaatini o‘ylaydigan, firibgar,
hayosiz, qochoq kabi yomon xususiyatlarini
ko‘rsatgan kishilar, sobiq tuzumning nosog‘lom
muhitida yashayotgan usta Mamasoli, Kal Musa,
G‘ani cho‘ltoq kabi ma’naviy-axloqiy muammosi
bor kishilar turadi.

